
	Nashir Ki Taraf Se Kuchh Aham Baatein

	Mukhtalaf Mamalik Se Kai Likhne Waale Humein Apna Sarmaya Irsaal Farma Rahe Hain Jinhein Hum Shaya Kar Rahe Hain, Hum Ye Batana Zaroori Samajhte Hain Ke Humari Shaya Karda Kitabo Ke Mundarijaat (Contents) Ki Zimmedari Hum Is Hadd Tak Lete Hain Ke Ye Sab Ahle Sunnat Wa Jama'at Se Hai Aur Ye Zaahir Bhi Hai Ke Har Likhari Ka Talluq Ahle Sunnat Se Hai, Dusri Janib Akabireene Ahle Sunnat Ki Jo Kitabein Shaya Ki Ja Rahi Hain To Un Ke Mutalliq Kuchh Kehne Ki Haajat Hi Nahin Phir Baat Aati Hai Lafzi Aur Imlai Ghalatiyo Ki To Jo Kitabein "Team Abde Mustafa Official" Ki Peshkash Hoti Hain Unke Liye Hum Zimmedar Hain Aur Wo Kitabein Jo Mukhtalaf Zaraaye Se Humein Mausool Hoti Hain, Un Mein Is Tarah Ki Ghalatiyo Ke Hawale Se Hum Bari Hain Ke Wahan Hum Har Har Lafz Ki Chhan Phatak Nahin Karte Aur Humara Kirdaar Bas Ek Nashir Ka Hota Hai

	Ye Bhi Mumkin Hai Ke Kai Kitabo Mein Aisi Baatein Bhi Ho'n Ke Jin Se Hum Ittefaq Nahin Rakhte, Misaal Ke Taur Par Kisi Kitab Mein Koi Aisi Riwayat Bhi Ho Sakti Hai Ke Tehqeeq Se Jis Ka Jhoota Hona Ab Saabit Ho Chuka Hai Lekin Use Likhne Waale Ne Adame Tawajjo Ki Bina Par Naqal Kar Diya Ya Kisi Aur Wajah Se Wo Kitab Mein Aa Gai Jaisa Ke Ahle Ilm Par Makhfi Nahin Ke Kai Wujoohaat Ki Bina Par Aisa Hota Hai, To Jaisa Humne Arz Kiya Ke Agarche Use Hum Shaya Karte Hain Lekin Isse Ye Na Samjha Jaaye Ke Hum Usse Ittefaq Bhi Karte Hain

	Ek Misaal Aur Hum Ahle Sunnat Ke Mabain Ikhtelafi Masail Ki Pesh Karna Chahte Hain Ke Kai Masail Aise Hain Jin Mein Ulama -e- Ahle Sunnat Ka Ikhtelaf Hai Aur Kisi Ek Amal Ko Koi Haraam Kehta Hai To Dusra Uske Jawaz Ka Qaail Hai, Aise Mein Jab Hum Ek Nashir Ka Kirdaar Ada Kar Rahe Hain To Dono Ki Kitabo Ko Shaya Karna Humara Kaam Hai Lekin Humara Mauqif Kya Hai, Ye Ek Alag Baat Hai, Hum Fareeqain Ki Kitabo Ko Is Bunyad Par Shaya Kar Sakte Hain Ke Dono Ahle Sunnat Se Hain Aur Ye Ikhtelafaat Furooi Hain, Isi Tarah Humne Lafzi Aur Imlai Ghalatiyo Ka Zikr Kiya Tha Jis Mein Thodi Tafseel Ye Bhi Mulahiza Farmayein Ke Kai Alfaaz Aise Hain Ke Jin Ke Talaffuz Aur Imla Mein Ikhtelaf Paaya Jaata Hai, Ab Yahan Bhi Kuchh Aisi Hi Soorat Banegi Ke Hum Agarche Kisi Ek Tariqe Ki Sihhat Ke Qaail Ho'n Lekin Uske Khilaf Bhi Humari Isha'at Mein Maujood Hoga, Is Farq Ko Bayaan Karna Zaroori Tha Taaki Qarayeen Mein Se Kisi Ko Shubha Na Rahe

	Team Abde Mustafa Official Ki Ilmi, Tehqeeqi Aur Islahi Kitabein Aur Risale Kai Marahil Se Guzarne Ke Baad Shaya Hote Hain Lekin Iske Bawajood In Mein Bhi Aisi Ghalatiyo Ka Paaya Jaana Mumkin Hai Lihaza Agar Aap Unhein Paayein To Humein Zaroor Batayein Taaki Uski Tashih Ki Ja Sake

	 

	Sabiya Virtual Publication

	Powered By Abde Mustafa Official

	 


 

	Pehle Ise Padh Lijiye

	Kanzul Imaan, Qurane Kareem Ka Urdu Tarjuma Hai Jo Imame Ahle Sunnat, Aala Hazrat, Imam Ahmad Raza Khan Barelvi Rahimahullahu Ta'ala Ne Kiya Hai

	Kai Zubano Mein Iske Tarjumo Par Kaam Ho Chuka Hai Aur Poori Dunya Mein Ise Padhne Waale Maujood Hain, Zaroori Tha Ke Ise Roman Urdu Mein Bhi Laaya Jaaye Kyunki Ek Badi Tadaad Humare Mulk Hindustan Mein Aisi Paai Jaati Hai Jo Urdu Aur Hindi Dono Padhna Nahin Jaanti Lekin Roman Urdu Achhi Tarah Padh Aur Samajh Leti Hai

	Roman Urdu Mein Badmazhabo Ki Taraf Se Kaam Kiya Ja Raha Hai Aur Mukhtalif Mauzuaat Par Wo Apni Kitabein Roman Urdu Mein Shaya (Publish) Kar Rahe Hain Phir Afsos Ke Saath Kehna Pad Raha Hai Ke Kai Sunni Ahbaab Bhi Un Kitabo Ko Padh Rahe Hain, Ab Aise Mein Hum Par Laazim Hai Ke Jahan Tak Ho Sake Roman Urdu Mein Ahle Sunnat Ke Literature Ko Aam Kiya Jaaye

	Kanzul Imaan Ko Roman Urdu Mein Aur Bhi Chand Nashireen Ne Kiya Hai Lekin Afsos Ke Internet Par Ab Tak Kanzul Imaan Roman Urdu Mein Available Nahin Hai! Jinhone Is Par Kaam Kiya Hai Wo Faqat Hard Copies Yaani Kitabein Chhaap Kar Bechne Ke Hi Qaail Hain, Unhein Soft Copies Yaani PDF Waghaira Fuzool Nazar Aata Hai Jaisa Ke Humne Chand Nashireen Ko Kehta Hua Paaya, Hum Unke Is Nazariye Se Kisi Tarah Ittefaq Nahin Kar Sakte Kyunki Hum Is Shobe Mein Kaam Kar Rahe Hain Aur Musalsal Milne Waale Tassuraat Se Yaqeen Ke Saath Keh Sakte Hain Ke Digital Publishing Ki Ab Bahut Zyada Zaroorat Hai Aur Yahan Bhi Readers Kam Nahin Hain

	Jab Humare Paas Kanzul Imaan Ki Demands Aani Shuru Hui To Awwalan Humne Yahi Kaha Ke Internet Par Talash Ki Jaaye Kyunki Humein Lagta Tha Ke Kanzul Imaan Roman Urdu Mein Net Par Zaroor Available Hogi Lekin Jab Maloom Hua Ke Koi Achhi File Maujood Nahin Hai To Bahut Afsos Hua, Hum Ne Fauran Irada Kar Liya Ke Ye Kaam Bhi Jald Az Jald Anjaam Dena Hai Aur Is Par Kaam Shuru Kar Diya Gaya, Iski Kuchh Tafseelaat Darje Zel Hain :

	(A) Ye Roman Urdu Bilkul Aasan Tarz Par Ki Gai Hai Yaani Special Characters Waghaira Ka Istemal Nahin Kiya Gaya Hai Jaisa Ke Baaz Roman Urdu Likhne Waale Karte Hain

	(B) Sirf Tarjume Ko Roman Urdu Kiya Gaya Hai, Aayato Ko Roman Urdu Mein Likhne Se Ulama -e- Ahle Sunnat Ne Sakhti Se Mana Farmaya Hai Aur Ise Najaizo Haraam Bataya Hai Lihaza Sirf Tarjume Par Hi Iktefa Kiya Gaya Hai, Humare Mulk Mein Aayato Ko Bhi Roman Urdu Mein Kar Ke Kanzul Imaan Ko Chhaapa Ja Raha Hai Jo Ke Ek Qabile Mazammat Amal Hai

	(C) Paara Wise Aur Mukammal Dono Tarah Ki Files Ko Publish Kiya Gaya Hai

	(D) PDF Ke Ilawa EPUB Format Bhi Tayyar Kiya Gaya Hai Jahan Aap E Book Readers Ki Madad Se Customization Ke Saath Padh Sakte Hain Aur Search, Copy Aur Paste Ba Aasani Kar Sakte Hain

	(E) Fehrist Mein 10-10 Aayato Ki Links De Di Gai Hain Jiske Zariye Fauran Matlooba Aayat Ko Dekha Ja Sakta Hai

	Iske Ilawa Aur Bhi Baatein Hain Jo Aap Khud Mulahiza Farmayenge

	Allah Ta'ala Ise Apni Bargah Mein Qabool Farmaye Aur Humare Liye Maghfirat Ka Samaan Banaye

	 

	Abde Mustafa

	Muhammad Sabir Ismayeeli Qadri Razvi

	CEO, Founder Abde Mustafa Official

	 


 

	Suratul Ahzaab

	 

	Aayat 31-40

	 

	Aur Jo Tum Mein Farmanbardar Rahe Allah Aur Rasool Ki Aur Achha Kaam Kare Hum Use Auro E3 Doona Sawaab Denge Aur Humne Uske Liye Izzat Ki Rozi Tayyar Kar Rakhi Hai (31)

	Aye Nabi Ki Bibiyo Tum Aur Aurato Ki Tarah Nahin Ho Agar Allah Se Daro To Baat Mein Aisi Narmi Na Karo Ke Dil Ka Rogi Kuchh Lalach Kare Haan Achhi Baat Kaho (32)

	Aur Apne Gharo Mein Thehri Raho Aur Beparda Na Raho Jaisi Agli Jahiliyat Ki Bepardagi Aur Namaz Qaaim Rakho Aur Zakaat Do Aur Allah Aur Uske Rasool Ka Hukm Maano Allah To Yahi Chahta Hai Aye Nabi Ke Ghar Waalo Ke Tumse Har Napaki Door Farma De Aur Tumhein Paak Kar Ke Khoob Suthra Kar De (33)

	Aur Yaad Karo Jo Tumhare Gharo Mein Padhi Jaati Hain Allah Ki Aayatein Aur Hikmat Beshak Allah Har Bareeki Janta Khabardar Hai (34)

	Beshak Musalman Mard Aur Musalman Auratein Aur Imaan Waale Aur Imaan Waaliya Aur Farmanbardar Aur Farmanbardarein Aur Sachhe Aur Sachhiya Aur Sabr Waale Aur Sabr Waaliya Aur Aajizi Karne Waale Aur Aajizi Karne Waaliya Aur Khairat Karne Waale Aur Khairat Karne Waaliya Aur Roze Waale Aur Roze Waaliya Aur Apni Parsai Nigah Rakhne Waale Aur Nigah Rakhne Waaliya Aur Allah Ko Bahut Yaad Karne Waale Aur Yaad Karne Waaliya Un Sab Ke Liye Allah Ne Bakhshish Aur Bada Sawaab Tayyar Kar Rakha Hai (35)

	Aur Kisi Musalman Mard Na Musalman Aurat Ko Pahunchta Hai Ke Jab Allah Wa Rasool Kuchh Hukm Farma Dein To Unhein Apne Muamla Ka Kuchh Ikhteyar Rahe Aur Jo Hukm Na Maane Allah Aur Uske Rasool Ka Wo Beshak Sareeh Gumrahi Behka (36)

	Aur Aye Mahboob Yaad Karo Jab Tum Farmate The Usse Jise Allah Ne Nemat Di Aur Tumne Use Nemat Di Ke Apni Bibi Apne Paas Rehne De Aur Allah Se Dar Aur Tum Apne Dil Mein Rakhte The Wo Jise Allah Ko Zaahir Karna Manzoor Tha Aur Tumhein Logon Ke Taane Ka Andesha Tha Aur Allah Zyada Sazawaar Hai Ke Uska Khauf Rakho Phir Jab Zaid Ki Arz Usse Nikal Gai To Humne Wo Tumhare Nikah Mein De Di Ke Musalmano Par Kuchh Haraj Na Rahe Unke Le Palako Ki Bibiyo Mein Jab Unse Unka Kaam Khatm Ho Jaaye Aur Allah Ka Hukm Ho Kar Rehna (37)

	Nabi Par Koi Haraj Nahin Is Baat Mein Jo Allah Ne Uske Liye Muqarrar Farmai Allah Ka Dastoor Chala Aa Raha Hai Un Mein Jo Pehle Guzar Chuke Aur Allah Ka Kaam Muqarra Taqdeer Hai (38)

	Wo Jo Allah Ke Payaam Pahunchate Aur Usse Darte Aur Allah Ke Siwa Kisi Ka Khauf Na Karte Aur Allah Bas Hai Hisab Lene Waala (39)

	Muhammad Tumhare Mardo Mein Kisi Ke Baap Nahin Haan Allah Ke Rasool Hain Aur Sab Nabiyo Mein Pichhle Aur Allah Sab Kuchh Jaanta Hai (40)

	 

	Aayat 41-50

	 

	Aye Imaan Waalo Allah Ko Bahut Yaad Karo (41)

	Aur Subah Wa Shaam Uski Paaki Bolo (42)

	Wahi Hai Ke Durood Bhejta Hai Tum Par Wo Aur Uske Firishte Ke Tumhein Andheriyo Se Ujaale Ki Taraf Nikaale Aur Wo Musalmano Par Meharban Hai (43)

	Unke Liye Milte Waqt Ki Dua Salam Hai Aur Unke Liye Izzat Ka Sawaab Tayyar Kar Rakha Hai (44)

	Aye Ghaib Ki Khabrein Batane Waale (Nabi) Beshak Humne Tumhein Bheja Haazir Naazir Aur Khushkhabri Deta Aur Dar Sunata (45)

	Aur Allah Ki Taraf Uske Hukm Se Bulata Aur Chamka Dene Waala Aftab (46)

	Aur Imaan Waalo Ko Khushkhabri Do Ke Unke Liye Allah Ka Bada Fazl Hai (47)

	Aur Kafiro Aur Munafiqo Ki Khushi Na Karo Aur Unki Izaa Par Dar Guzar Farmao Aur Allah Par Bharosa Karo Aur Allah Bas Hai Karsaaz (48)

	Aye Imaan Waalo Jab Tum Musalman Aurato Se Nikah Karo Phir Unhein Be Haath Lagaye Chhod Do To Tumhare Liye Kuchh Iddat Nahin Jise Gino To Unhein Kuchh Faida Do Aur Achhi Tarah Se Chhod Do (49)

	Aye Ghaib Batane Waale (Nabi) Humne Tumhare Liye Halaal Farmai Tumhari Wo Bibiya Jin Ko Tum Mehar Do Aur Tumhare Haath Ka Maal Kaneezein Jo Allah Ne Tumhein Ghanimat Mein Di Aur Tumhare Chacha Ki Betiya Aur Phuphi Ki Betiya Aur Maamu Ki Betiya Aur Khalao Ki Betiya Jinhone Tumhare Saath Hijrat Ki Aur Imaan Waali Aurat Agar Wo Apni Jaan Nabi Ki Nazr Kare Agar Nabi Use Nikah Mein Laana Chahe Ye Khaas Tumhare Liye Hai Ummat Ke Liye Nahin Humein Maloom Hai Jo Humne Musalmano Par Muqarrar Kiya Hai Unki Bibiyo Aur Unke Haath Ke Maal Kaneezo Mein Ye Khususiyat Tumhari Isliye Ke Tum Par Koi Tangi Na Ho Aur Allah Bakhshne Waala Meharbaan (50)

	 

	Aayat 51-60

	 

	Pichhe Hatao Un Mein Se Jise Chaho Aur Apne Paas Jagah Do Jise Chaho Aur Jise Tumne Kinare Kar Diya Tha Use Tumhara Jee Chahe To Us Mein Bhi Tum Par Kuchh Gunah Nahin Ye Amr Isse Nazdeek Tar Hai Ke Unki Aankhein Thandi Ho Aur Gham Na Karein Aur Tum Unhein Jo Kuchh Ata Farmao Us Par Wo Sab Ki Sab Raazi Rahein Aur Allah Jaanta Hai Jo Tum Sab Ke Dilo Mein Hai Aur Allah Ilmo Hilm Waala Hai (51)

	Unke Baad Aur Auratein Tumhein Halaal Nahin Aur Na Ye Ke Unke Iwaz Aur Bibiya Badlo Agarche Tumhein Unka Husn Bhaaye Magar Kaneez Tumhare Haath Ka Maal Aur Allah Har Cheez Par Nigehban Hai (52)

	Aye Imaan Waalo Nabi Ke Gharo Mein Na Haazir Ho Jab Tak Izn Na Paao Maslan Khane Ke Liye Bulaye Jaao Na Yun Ke Khud Uske Pakne Ki Raah Tako Haan Jab Bulaye Jaao To Hazir Ho Aur Jab Kha Chuko To Mutafarriq Ho Jaao Na Ye Ke Baithe Baato Mein Dil Behlao Beshak Is Mein Nabi Ko Izaa Hoti Thi To Wo Tumhara Lihaaz Farmate The Aur Allah Haq Farmane Mein Nahin Sharmata Aur Jab Tum Unse Baratne Ki Koi Cheez Maango To Parde Ke Baahar Se Maango Is Mein Zyada Suthrai Hai Tumhare Dilo Aur Unke Dilo Ki Aur Tumhein Nahin Pahunchta Ke Rasoolullah Ko Izaa Do Aur Na Ye Ke Unke Baad Kabhi Unki Bibiyo Se Nikah Karo Beshak Ye Allah Ke Nazdeek Badi Sakht Baat Hai (53)

	Agar Tum Koi Baat Zaahir Karo Ya Chhupao To Beshak Allah Sab Kuchh Jaanta Hai (54)

	In Par Muzaiqa Nahin Inke Baap Aur Beto Aur Bhaiyo Aur Bhateejo Aur Bhaanjo Aur Apne Deen Ki Aurato Aur Apni Kaneezo Mein Aur Allah Se Darti Raho Beshak Har Cheez Allah Ke Saamne Hai (55)

	Beshak Allah Aur Uske Firishte Durood Bhejte Hain Us Ghaib Batane Waale (Nabi) Par Aye Imaan Waalo Un Par Durood Aur Khoob Salam Bhejo (56)

	Beshak Jo Izaa Dete Hain Allah Aur Uske Rasool Ko Un Par Allah Ki Lanat Hai Dunya Aur Aakhirat Mein Aur Allah Ne Unke Liye Zillat Ka Azaab Tayyar Kar Rakha Hai (57)

	Aur Jo Imaan Waale Mardo Aur Aurato Ko Be Kiye Satate Hain Unhone Buhtan Aur Khula Gunah Apne Sar Liya (58)

	Aye Nabi Apni Bibiyo Aur Sahibzadiyo Aur Musalmano Ki Aurato Se Farma Do Ke Apni Chadaro Ka Ek Hissa Apne Moonh Par Daale Rahein Ye Isse Nazdeek Tar Hai Ke Unki Pehchan Ho To Satai Na Jaayein Aur Allah Bakhshne Waala Meharbaan Hai (59)

	Agar Baaz Na Aaye Munafiq Aur Jin Ke Dilo Mein Rog Hai Aur Madina Mein Jhoot Udaane Waale To Zaroor Hum Tumhein Un Par Sheh Denge Phir Wo Madina Mein Tumhare Paas Na Rahenge Magar Thode Din (60)

	 

	Aayat 61-70

	 

	Phatkare Hue Jahan Kahin Milein Pakde Jaayein Aur Gin Gin Kar Qatl Kiye Jaayein (61)

	Allah Ka Dastoor Chala Aata Hai Un Logon Mein Jo Pehle Guzar Gaye Aur Tum Allah Ka Dastoor Hargiz Badalta Na Paoge (62)

	Log Tum Se Qiyamat Ko Puchhte Hain Tum Farmao Uska Ilm To Allah Hi Ke Paas Hai Aur Tum Kya Jaano Shayad Qiyamat Paas Hi Ho (63)

	Beshak Allah Ne Kafiro Par Lanat Farmai Aur Unke Liye Bhadakti Aag Tayyar Kar Rakhi Hai (64)

	Us Mein Humesha Rahenge Us Mein Na Koi Himayati Payenge Na Madadgaar (65)

	Jis Din Unke Moonh Ulat Ulat Kar Aag Mein Tale Jayenge Kehte Honge Haaye Kisi Tarah Humne Allah Ka Hukm Maana Hota Aur Rasool Ka Hukm Maana Hota (66)

	Aur Kahenge Aye Humare Rab Hum Apne Sardaro Aur Apne Bado Ke Kehne Par Chale To Unhone Humein Raah Se Behka Diya (67)

	Aye Humare Rab Unhein Aag Ka Doona Azaab De Aur Un Par Badi Lanat Kar (68)

	Aye Imaan Waalo Un Jaise Na Hona Jinhone Moosa Ko Sataya To Allah Ne Use Bari Farma Diya Is Baat Se Jo Unhone Kahi Aur Moosa Allah Ke Haan Aabru Waala Hai (69)

	Aye Imaan Waalo Allah Se Daro Aur Seedhi Baat Kaho (70)

	Tumhare Aamaal Tumhare Liye Sanwaar Dega Aur Tumhare Gunaah Bakhsh Dega Aur Jo Allah Aur Uske Rasool Ki Farmanbardari Kare Usne Badi Kamyabi Paai (71)

	Beshak Humne Amanat Pesh Farmai Aasmano Aur Zameen Aur Pahado Par To Unhone Iske Uthane Se Inkaar Kiya Aur Usse Dar Gaye Aur Aadmi Ne Utha Li Beshak Wo Apni Jaan Ko Mashaqqat Mein Daalne Waala Bada Nadaan Hai (72)

	Taaki Allah Azaab De Munafiq Mardo Aur Munafiq Aurato Aur Mushrik Mardo Aur Mushrik Aurato Ko Aur Allah Tauba Qabool Farmaye Musalman Mardo Aur Musalman Aurato Ki Aur Allah Bakhshne Waala Meharbaan Hai (73)

	 

	Surah Saba

	 

	Aayat 1-10 

	 

	Allah Ke Naam Se Shuru Jo Bahut Meharban Rahmat Waala

	 

	Sab Khoobiya Allah Ko Ke Usi Ka Maal Hai Jo Kuchh Aasmano Mein Hai Aur Jo Kuchh Zameen Mein Aur Aakhirat Mein Usi Ki Tareef Hai Aur Wahi Hai Hikmat Waala Khabardar (1)

	Jaanta Hai Jo Kuchh Zameen Mein Jaata Hai Aur Jo Zameen Se Nikalta Hai Aur Jo Aasman Se Utarta Hai Aur Jo Us Mein Chadhta Hai Aur Wahi Hai Meharban Bakhshish Waala (2) 

	Aur Kafir Bole Hum Par Qiyamat Na Aayegi Tum Farmao Kyun Nahin Mere Rab Ki Qasam Beshak Zaroor Tum Par Aayegi Ghaib Janne Waala Usse Ghaaib Nahin Zarra Bhar Koi Cheez Aasmano Mein Aur Na Zameen Mein Aur Na Isse Chhoti Na Badi Magar Ek Saaf Batane Waali Kitab Mein Hai (3)

	Taaki Sila De Unhein Jo Imaan Laaye Aur Achhe Kaam Kiye Ye Hain Jin Ke Liye Bakhshish Hai Aur Izzat Ki Rozi (4) 

	Aur Jinhone Humari Aayato Mein Harane Ki Koshish Ki Unke Liye Sakht Azaab Dardnak Mein Se Azaab Hai (5)

	Aur Jinhein Ilm Mila Wo Jaante Hain Ke Jo Kuchh Tumhari Taraf Tumhare Rab Ke Paas Se Utra Wahi Haq Hai Aur Izzat Waale Sab Khoobiyo Saraahe Ki Raah Batata Hai (6)

	Aur Kafir Bole Kya Hum Tumhein Aisa Mard Bata Dein Jo Tumhein Khabar De Ke Jab Tum Purze Ho Kar Bilkul Reza Reza Ho Jaao To Phir Tumhein Naya Banna Hai (7)

	Kya Allah Par Usne Jhoot Bandha Ya Use Sauda Hai Balki Wo Jo Aakhirat Par Imaan Nahin Laate Azaab Aur Door Ki Gumrahi Mein Hain (8)

	Kya Unhone Na Dekha Jo Unke Aage Aur Pichhe Hai Aasman Aur Zameen Hum Chahein To Unhein Zameen Mein Dhansa Dein Ya Un Par Aasman Ka Tukda Gira Dein Beshak Us Mein Nishani Hai Har Ruju Laane Waale Bande Ke Liye (9)

	Aur Beshak Humne Dawood Ko Apna Bada Fazl Diya Ayr Pahado Uske Saath Allah Ki Taraf Ruju Karo Aur Aye Parindo Aur Humne Uske Liye Loha Narm Kiya (10)

	 

	Aayat 11-20

	 

	Ke Wasee Zar Hain Bana Aur Banane Mein Andaze Ka Lihaaz Rakh Aur Tum Sab Neki Karo Beshak Main Tumhare Kaam Dekh Raha Hoon (11)

	Aur Suleman Ke Bas Mein Hawa Kar Di Uski Subah Ki Manzil Ek Mahina Ki Raah Aur Shaam Ki Manzil Ek Mahine Ki Raah Aur Humne Uske Liye Pighle Hue Taambe Ka Chashma Bahaya Ayr Jinno Mein Se Wo Jo Jo Uske Aage Kaam Karte Uske Rab Ke Hukm Se Aur Jo Un Mein Humare Hukm Se Phire Hum Use Bhadakti Aag Ka Azaab Chakhayenge (12) 

	Uske Liye Banate Jo Wo Chahta Unche Unche Mahal Aur Tasweerein Aur Bade Hauzo Ke Barabar Lagan Aur Langardar Degein Aye Dawood Waalo Shukr Karo Aur Mere Bando Mein Kam Hain Shukr Waale (13)

	Phir Jab Humne Us Par Maut Ka Hukm Bheja Jinno Ko Uski Maut Na Batai Magar Zameen Ki Deemak Ne Ke Uska Asaa Khaati Thi Phir Jab Suleman Zameen Par Aaya Jinno Ki Haqeeqat Khul Gai Agar Ghaib Jaante Hote To Us Khwari Ke Azaab Mein Na Hote (14)

	Beshak Saba Ke Liye Unki Aabadi Mein Nishani Thi Do Baagh Dahine Aur Baayein Apne Rab Ka Rizq Khao Aur Uska Shukr Ada Karo Pakeeza Shehar Bakhshne Waala Rab (15)

	To Unhone Moonh Phera To Humne Un Par Zor Ka Ahla Bheja Aur Unke Baagho Ke Iwaz Do Baagh Unhein Badal Diye Jin Mein Bakta Mewa Aur Jhaao Aur Kuchh Thodi Si Beriya (16)

	Humne Unhein Ye Badla Diya Unki Nashukri Ki Saza Aur Hum Kise Saza Dete Hain Usi Ko Jo Nashukra Hai (17)

	Aur Humne Kiye The Un Mein Aur Un Shehro Mein Jin Mein Humne Barkat Rakhi Sare Raah Kitne Shehar Aur Unhein Manzil Ke Andaze Par Rakha Un Mein Chalo Raato Aur Dino Aman Wa Amaan Se (18)

	To Bole Aye Humare Rab Humein Safar Mein Doori Daal Aur Unhone Khud Apna Hi Nuqsan Kiya To Humne Unhein Kahaniya Kar Diya Aur Unhein Poori Pareshani Se Paraganda Kar Diya Beshak Is Mein Zaroor Nishaniya Hain Har Bade Sabr Waale Har Bade Shukr Waale Ke Liye (19)

	Aur Beshak Iblees Ne Unhein Apna Gumaan Sach Kar Dikhaya To Wo Uske Pichhe Ho Liye Magar Ek Giroh Ke Musalman Tha (20)

	 

	Aayat 21-30

	 

	Aur Shaitan Ka Un Par Kuchh Qaabu Na Tha Magar Isliye Ke Hum Dikha Dein Ke Kaun Aakhirat Par Imaan Laata Hai Aur Kaun Isse Shak Mein Hai Aur Tumhara Rab Har Cheez Par Nigehban Hai (21)

	Tum Farmao Pukaro Unhein Jinhein Allah Ke Siwa Samajh Baithe Ho Aur Wo Zarra Bhar Ke Malik Nahin Aasmano Mein Aur Na Zameen Mein Aur Na Un Ka In Dono Mein Kuchh Hissa Aur Na Allah Ka In Mein Se Koi Madadgar (22)

	Aur Uske Paas Shafa'at Kaam Nahin Deti Magar Jiske Liye Wo Izn Farmaye Yahan Tak Ke Jab Izn De Kar Unke Dilo Ki Ghabrahat Door Farma Di Jaati Hai Ek Dusre Se Kehte Hain Tumhare Rab Ne Kya Hi Baat Farmai Wo Kehte Hain Jo Farmaya Haq Farmaya Aur Wahi Hai Buland Badai Waala (23)

	Tum Farmao Kaun Jo Tumhein Rozi Deta Hai Aasmano Aur Zameen Se Tum Khud Hi Farmao Allah Aur Beshak Hum Ya Tum Ya Tu Zaroor Hidayat Par Hain Ya Khuli Gumrahi Mein (24)

	Tum Farmao Humne Tumhare Gumaan Mein Agar Koi Jurm Kiya To Uski Tum Se Puchh Nahin Na Tumhare Kotako Ka Humse Sawal (25)

	Tum Farmao Humara Rab Hum Sab Ko Jama Karega Phir Hum Mein Sachha Faisla Farma Dega Aur Wahi Hai Bada Nyaaw Chukane Waala Sab Kuchh Jaanta (26) 

	Tum Farmao Mujhe Dikhao To Wo Shareek Jo Tumne Usse Milaye Hain Hasht Balki Wahi Hai Allah Izzat Waala Hikmat Waala (27)

	Aur Aye Mahboob Humne Tumko Na Bheja Magar Aisi Risalat Se Jo Tamam Aadmiyo Ko Gherne Waali Hai Khushkhabri Deta Aur Dar Sunata Lekin Bahut Log Nahin Jaante (28)

	Aur Kehte Hain Ye Waada Kab Aayega Agar Tum Sachhe Ho (29)

	Tum Farmao Tumhare Liye Ek Aise Din Ka Waada Jisse Tum Na Ek Ghadi Pichhe Hat Sako Na Aage Badh Sako (30)

	 


 

	Aayat 31-40

	 

	Aur Kafir Bole Hum Hargiz Na Imaan Layenge Is Quran Par Na Un Kitabo Par Jo Isse Aage Thi Aur Kisi Tarah To Dekhe Jab Zalim Apne Rab Ke Paas Khade Kiye Jayenge Un Mein Ek Dusre Par Baat Dalega Wo Jo Dabe The Unse Kahenge Jo Unche Khinchte The Agar Tum Na Hote To Hum Zaroor Imaan Le Aate (31)

	Wo Jo Unche Khinchte The Unse Kahenge Jo Dabe Hue The Kya Humne Tumhein Rok Diya Hidayat Se Baad Iske Ke Tumhare Paas Aai Balki Tum Khud Mujrim The (32)

	Aur Kahenge Wo Jo Dabe Hue The Unse Jo Unche Khinchte The Balki Raat Din Ka Daaon Tha Jabki Tum Humein Hukm Dete The Ke Allah Ka Inkaar Karein Aur Uske Barabar Waale Thehrayein Aur Dil Hi Dil Mein Pachtane Lage Jab Azaab Dekha Aur Humne Tauq Daale Unki Gardano Mein Jo Munkir The Wo Kya Badla Payenge Magar Wahi Jo Kuchh Karte The (33)

	Aur Humne Jab Kisi Shehar Mein Koi Dar Sunane Waala Bheja Wahan Ke Aasudo Ne Yahi Kaha Ke Tum Jo Le Kar Bheje Gaye Hum Uske Munkir Hain (34)

	Aur Bole Hum Maal Aur Awlaad Mein Badh Kar Hain Aur Hum Par Azaab Hona Nahin (35)

	Tum Farmao Beshak Mera Rab Rizq Wasee Karta Hai Jiske Liye Chahe Aur Tangi Farmata Hai Lekin Bahut Log Nahin Jaante (36)

	Aur Tumhare Maal Aur Tumhari Awlaad Is Qabil Nahin Ke Tumhein Humare Qurb Tak Pahunchayein Magar Wo Jo Imaan Laaye Aur Neki Ki Unke Liye Doona Doon Sila Unke Amal Ka Badla Aur Wo Bala Khano Mein Amno Amaan Se Hain (37)

	Aur Wo Jo Humari Aayato Mein Harane Ki Koshish Karte Hain Wo Azaab Mein La Dhare Jayenge (38)

	Tum Farmao Beshak Mera Rab Rizq Wasee Farmata Hai Apne Bando Mein Jiske Liye Chahe Aur Tangi Farmata Hai Jiske Liye Chahe Aur Jo Cheez Tum Allah Ki Raah Mein Kharch Karo Wo Uske Badle Aur Dega Aur Wo Sab Se Behtar Rizq Dene Waala (39)

	Aur Jis Din Un Sab Ko Uthayega Phir Firishto Se Farmayega Kya Ye Tumhein Pujte The (40)

	 

	 

	Aayat 41-54

	 

	Wo Arz Karenge Paaki Hai Tujh Ko Tu Hamara Dost Hai Na Wo Balki Wo Jinno Ko Poojte The Unme Aksar Unhi Par Yaqeen Laye The.(41)

	To Aaj Tum Me Ek Dusre Ke Bhale Bure Ka Kuchh Ikhtiyar Na Rakhega Aur Hun Farmayenge Zalimo Se Us Aag Ka Azaab Chakho Jise Tum Jhuthlate The.(42)

	Aur Jab Un Par Hamari Raushan Aayaten Padhi Jaye To Kehte Hain Ye To Nahi Magar Ek Mard Ke Tumhein Rokna Chahte Hain Tumhare Baap Dada Ke Ma'boodo Se Aur Kehte Haain Ye To Nahi Magar Bohtan Joda Hua Aur Kafiron Ne Haqq Ko Kaha Jab Unke Paas Aaya Ye To Nahi Magar Khula Jadu.(43)

	Aur Humne Unhen Kuchh Kitaben Na Di Jinhen Padhte Hon Na Tum Se Pehle Unke Paas Koi Darr Sunane Wala Aaya.(44)

	Aur Unse Aglon Ne Jhuthlaya Aur Ye Uske Daswe Ko Bhi Na Pahuche Jo Humne Unhen Diya Tha Fir Unhone Mere Rasoolo Ko Jhuthlaya To Kaisa Hua Mera Inkar.(45)

	Tum Farmao Mai Tumhen Ek Hi Nasihat Karta Hun Ke Allah Ke Liye Khade Raho Do Do Aur Akele Akele Fir Socho Ke Tumhare Un Sahib Me Junoon Ki Koi Baat Nahi, Wo To Nahi Magar Tumhen Darr Sunane Wale Ek Sakht Azaab Ke Aage.(46)

	Tum Farmao Maine Tum Se Us Par Kuchh Ajr Manga Hoto Wo Tumhi Ko Mera Ajr To Allah Hi Par Hai Aur Wo Har Cheez Par Gawah Hai.(47)

	Tum Farmao Beshak Mera Rabb Haqq Par Ilqa Farmata Hai Bahut Janne Wala Sab Gaib Ka.(48)

	Tum Farmao Haqq Aaya Aur Batil Na Pehal Kare Aur Na Fir Kar Aaye.(49)

	Tum Farmao Agar Main Behka To Apne Hi Bure Ko Behka Aur Agar Maine Raah Paai To Uske Sabab Jo Mera Rab Meri Taraf Wahih Farmata Hai Beshak Wo Sunne Waala Nazdeek Hai (50)

	Aur Kisi Tarah Tu Dekhe Jab Wo Ghabrahat Mein Daale Jayenge Phir Bach Kar Na Nikal Sakenge Aur Ek Qareeb Jagah Se Pakad Liye Jayenge (51)

	Aur Kahenge Hum Is Par Imaan Laaye Aur Ab Wo Ise Kyunkar Paayein Itni Door Jagah Se (52)

	Ke Pehle Tu Usse Kufr Kar Chuke The Aur Be Dekhe Phenk Maarte Hain Door Makaan Se (53)

	Aur Rok Kar Di Gai Un Mein Aur Us Mein Jise Chhate Hain Jaise Unke Pehle Giroho Se Kiya Gaya Tha Beshak Wo Dhoka Daalne Waale Shak Mein The (54)

	 

	 

	Surah Fatir

	 

	Aayat 1-10

	 

	Allah Ke Naam Se Shuru Jo Bahut Meharban Rahmat Wala.

	 

	Sab Khoobiyan Allah Ko Jo Aasmano Aur Zameen Ka Banane Wala Firishtk Ko Rasool Karne Wala Jinke Do Do, Teen Teen, Char Char Par Hain, Badhata Hai Aafrinash Me Jo Chahe, Beshak Allah Har Cheez Par Qaadir Hai.(1)

	Allah Jo Rahmat Logon Ke Liye Khole Uska Koi Rokne Wala Nahi Aur Jo Kuchh Rok Le To Uski Rok Ke Baad Uska Koi Chhodne Wala Nahi, Aur Wahi Izzat Wa Hikmat Wala Hai. (2)

	Ay Logon Apne Upar Allah Ka Ehsan Yaad Karo Kya Allah Ke Siwa Aur Bhi Koi Khaliq Hai Ke Aasman Aur Zameen Se Tumhen Rozi De Uske Siwa Koi Ma'abood Nahi To Tum Kahan Aundhe Jate Ho.(3)

	Aur Agar Ye Tumhen Jhuthlaye To Beshak Tum Se Pehle Kitne Hi Rasool Jhuthlaye Gaye Aur Sab Kaam Allah Hi Ki Taraf Se Firte Hain.(4)

	Ay Logon Beshak Allah Ka Wada Sach Hai To Hargiz Tumhen Dhokha Na De Duniya Ki Zindagi Aur Hargiz Tumhen Allah Ke Hukm Par Fareb Na De Wo Bada Farebi.(5)

	Beshak Shaitan Tumhara Dushman Hai To Tum Bhi Use Dushman Samjho Wo To Apne Giroh Ko Isi Liye Bulata Hai Ke Dozakh Me Hon.(6)

	Kafiron Ke Liye Sakht Azaab Hai Aur Jo Imaan Laye Aur Acche Kaam Kiye Unke Liye Bakhshish Aur Bada Sawab Hai.(7)

	To Kya Wo Jiski Nigah Me Uska Bura Kaam Aarasta Kiya Gaya Ki Usne Use Bhala Samjha Hidayat Wale Ki Tarah Ho Jayega Isliye Allah Gumrah Karta Hai Jise Chahe Aur Raah Deta Hai Jise Chahe To Tumhari Jaan Un Par Hasrato Me Na Jaye Allah Khoob Janta Hai Jo Kuchh Wo Karte Hain.(8)

	Aur Allah Hai Jisne Bheji Hawayen Ke Baadal Ubhaarti Hain Fir Hum Use Kisi Shehar Ki Taraf Rawaan Karte Hain To Uske Sabab Hum Zameen Ko Zinda Farmate Hain Uske Mare Peechhe Yuhni Hashr Me Uthana Hai.(9)

	Jise Izzat Ki Chah Ho To Izzat To Sab Allah Ke Hath Hai Usi Ki Taraf Chadhta Hai Pakiza Kalam Aur Ko Nek Kaam Hai Wo Use Buland Karta Hai Aur Wo Jo Bure Daanw Karte Hain Unke Liye Sakht Azaab Hai Aur Unhi Ka Makr Barbad Hoga.(10)

	 

	Aayat 11-20

	 

	Aur Allah Ne Tumhen Banaya Mitti Se Fir Paani Ki Boond Se Fir Tumhen Kiya Jode Jode Aur Kisi Maada Ko Pet Nahi Rahta Aur Na Wo Janti Hai Magar Uske Ilm Se Aur Jis Badi Umr Wale Ko Umr Di Jaye Ya Jis Kisi Ki Umr Kam Rakhi Jaye Ye Sab Ek Kitab Me Hai Beshak Ye Allah Ko Aasan Hai.(11)

	Aur Dono Samundar Ek Se Nahi, Ye Meetha Hai Khoob Meetha Jiska Pani Khushgawar Aur Ye Khari Hai Talkh, Aur Har Ek Me Se Tum Khate Ho Taza Gosht Aur Nikalte Ho Pehanne Ka Ek Gehna, Aur Tu Kashtiyon Ko Usme Dekhe Ke Pani Cheerti Hai Taki Tum Uska Fazl Talash Karo Aur Kisi Tarah Haqq Mano.(12)

	Raat Lata Hai Din Ke Hisse Me Aur Din Lata Hai Raat Ke Hisse Me Aur Usne Kaam Me Lagaye Suraj Aur Chaand Har Ek Ek Muqarar Meeaad Tak Chalta Hai Ye Hai Allah Tumhara Rabb Usi Ki Badshahi Hai Aur Uske Siwa Jinhen Tum Poojte Ho Dana E Khurma Ke Chhilke Tak Ke Malik Nahi.(13)

	Tum Unhen Pukaro To Wo Tumhari Pukar Na Sune Aur Bilfarz Sun Bhi Len To Tumhari Haajat Rawaa Na Kar Sake Aur Qiyamat Ke Din Wo Tumhare Shirk Se Munkir Honge Aur Tujhe Koi Na Batayega Us Batane Wale Ki Tarah.(14)

	Ay Logon Tum Sab Allah Ke Mohtaj Aur Allah Hi Be-niyaz Hai Sab Khoobiyon Saraha.(15)

	Wo Chahe To Tumhein Le Jaye Aur Nayi Makhlooq Le Aaye.(16)

	Aur Ye Allah Par Kuchh Dushwar Nahi.(17)

	Aur Koi Bojh Uthane Wali Jaan Dusri Jaan Ka Bojh Na Uthayegi Aur Agar Koi Bojh Wali Apna Bojh Bataane Ko Kisi Ko Bulaye To Uske Bojh Me Se Koi Kuchh Ne Uthayega Agarche Qareeb Rishtedar Ho Ay Mehboob Tumhara Darr Sunana To Unhi Ko Kaam Deta Hai Jo Be Dekhe Apne Rabb Se Darte Hain Aur Namaz Qaeem Rakhte Hain Aur Jo Suthra Hua To Apne Hi Bhale Ko Suthra Hua Aur Allah Hi Ki Taraf Firna Hai.(18)

	Aur Barabar Nahi Andha Aur Ankhiyara.(19)

	Aur Na Andheriyaan Aur Ujala.(20)

	 

	Aayat 21-30

	 

	Aur Na Saya Aur Na Tez Dhoop.(21)

	Aur Barabar Nahin Zinde Aur Murde Beshak Allah Sunata Hai Jise Chahe Aur Tum Nahi Sunane Wale Unhen Jo Qabro Me Pade Hain.(22)

	Tum To Yahi Dar Sunane Wale Ho.(23)

	Ay Mehboob Beshak Humne Tumhen Haqq Ke Sath Bheja Khushkhabri Deta Aur Darr Sunata Aur Jo Koi Giroh Tha Sab Me Ek Darr Sunane Wala Guzar Chuka.(24)

	Aur Agar Ye Tumhen Jhuthlayen To Unse Agle Bhi Jhuthla Chuke Hain Unke Paas Unke Rasool Aaye Raushan Daleelen Aur Sahife Aur Chamakti Kitab Le Kar.(25)

	Fir Maine Kafiron Ko Pakda To Kaisa Hua Mera Inkar.(26)

	Kya Tune Na Dekha Ke Allah Ne Aasman Se Pani Utara To Humne Usse Phal Nikaale Rang Birang Aur Pahado Me Raste Hain Safed Aur Surkh Rang Rang Ke Aur Kuchh Kaale Bhuchang.(27)

	Aur Aadmiyon Aur Janwaro Aur Chaupayon Ke Rang Yunhi Tarah Tarah Ke Hain Allah Se Uske Bandon Me Wahi Darte Hain Jo Ilm Wale Hain Beshak Allah Bakhshne Wala Izzat Wala Hai.(28)

	Beshak Wo Jo Allah Ki Kitab Padhte Hain Aur Namaz Qaeem Rakhte Aur Hamare Diye Me Se Kuchh Hamari Raah Kharch Karte Hain Posheeda Aur Zahir Wo Aisi Tijarat Ke Ummeedwar Hain Jis Mein Hargiz Toota Nahin (29)

	Taki Unke Sawab Unhen Bharpoor De Aur Apne Fazl Se Aur Zyada Ataa Kare Beshak Wo Bakhshne Wala Qadr Farmane Wala Hai.(30)

	 


 

	Aayat 31-45

	 

	Aur Wo Kitab Jo Humne Tumhari Taraf Wahi Bheji Wahi Haqq Hai Apne Se Agli Kitabo Ki Tasdeeq Farmati Hui, Beshak Allah Apne Bando Se Khabardar Dekhne Wala Hai.(31)

	Fir Humne Kitab Ka Waris Kiya Apne Chune Hue Bando Ko To Unme Koi Apni Jaan Par Zulm Karta Hai Aur Unme Koi Miyana Chaal Par Hai Aur Unme Koi Wo Hai Jo Allah Ke Hukm Se Bhalaiyon Sabqat Le Gaya Wahi Bada Fazl Hai.(32)

	Basne Ke Baagho Me Dakhil Honge Wo Unme Sone Ke Kangan Aur Moti Pehnaye Jayenge Aur Wahan Unki Poshak Reshmi Hai.(33)

	Aur Kahenge Sab Khoobiyan Allah Ko Jisne Hamara Gham Door Kiya Beshak Hamara Rabb Bakhshne Wala Qadar Farmane Wala Hai.(34) 

	Wo Jisne Hume Aaram Ki Jagah Utara Apne Fazl Se Hume Usme Na Koi Takleef Pahuche Na Hume Usme Koi Takaan Laahiq Ho.(35)

	Aur Jinhone Kufr Kiya Unke Liye Jahannam Ki Aag Hai Na Unki Qaza Aaye Ke Mar Jaye Aur Na Un Par Uska Azaab Kuchh Halka Kiya Jaye, Hum Aisi Hi Saza Dete Hain Har Bade Nashukre Ko.(36)

	Aur Wo Usme Chillate Honge Ay Hamare Rabb Hume Nikal Ke Hum Accha Kaam Karen Uske Khilaf Jo Pehle Karte The Aur Kya Humne Tumhen Wo Umr Na Di Thi Jisme Samjh Leta Jise Samjhna Hota Aur Darr Sunane Wala Tumhare Paas Tashreef Laya Tha, To Ab Chakho Ke Zalimo Ka Koi Madadgar Nahi.(37)

	Beshak Allah Janne Wala Hai Aasmano Aur Zameen Ki Har Chhupi Baat Ka, Beshak Wo Dilon Ki Baat Janta Hai.(38)

	Wahi Hai Jisne Tumhen Zameen Me Aglo Ka Jaanasheen Kiya To Jo Kufr Kare Uska Kufr Usi Par Pade Aur Kafiron Ko Unka Kufr Unke Rabb Ke Yahan Nahi Badhayega Magar Bezari Aur Kafiron Ko Unka Kufr Na Badhayega Magar Nuqsan.(39)

	Tum Farmao Bhala Batao To Apne Wo Shareek Jinhen Allah Ke Siwa Poojte Ho, Mujhe Dikhao Unhone Zameen Me Kaun Sa Hissa Banaya Ya Aasmano Me Kuchh Unka Saajha Hai Ya Humne Unhen Koi Kitab Di Hai Ke Wo Uski Raushan Daleelon Par Hain Balki Zalim Aapas Me Ek Dusre Ko Wada Nahi Dete Magar Fareb.(40)

	Beshak Allah Roke Hue Hai Aasmano Aur Zameen Ko Ke Junbish Na Kare Aur Agar Wo Hat Jayen To Unhen Kaun Toke Allah Ke Siwa, Beshak Wo Hilm Wala Bakhshne Wala Hai.(41)

	Aur Unhone Allah Ki Qasam Khayi Apni Qasmo Se Hadd Ki Koshish Se Ke Agar Unke Paas Koi Darr Sunane Wala Aaya To Wo Zaroor Kisi Na Kisi Giroh Se Zyada Raah Par Honge Fir Jab Unke Paas Darr Sunane Wala Tashreef Laya To Usne Unhen Na Badhaya Magar Nafrat Karna.(42)

	Apni Jaan Ko Zameen Me Ooncha Kheencha Aur Bura Daanw Aur Bura Aur Bura Daanw Apne Chalne Wale Hi Par Padta Hai To Kaahe Ke Intezar Me Hain Magar Usi Ke Jo Aglon Ka Dastoor Hua To Tum Hargiz Allah Ke Dastoor Ko Badalta Na Paoge Aur Hargiz Allah Ke Qanoon Ko Talta Na Paoge.(43) 

	Aur Kya Unhone Zameen Me Safar Na Kiya Ke Dekhte Unse Aglo Ka Kaisa Anjaam Hua Aur Wo Unse Zor Me Sakht The Aur Allah Wo Nahi Jisne Qaboo Se Nikal Sake Koi Shay Aasmano Aur Na Zameen Me Beshak Wo Ilm Wa Qudrat Wala Hai.(44)

	Aur Agar Allah Logo Ko Unke Liye Par Pakadta To Zameen Ki Peeth Pat Koi Chalne Wala Na Chhodta Lekin Ek Muqarrar Meeaad Tak Unhen Dheel Deta Hai Fir Jab Unka Wada Aayega To Beahak Allah Ke Sab Bande Uski Nigah Me Hain.(45)

	 

	 

	Surah Yaseen

	 

	Aayat 1-10

	 

	Allah Ke Naam Se Shuru Jo Bahut Meharban Rahmat Wala

	 

	"Yaseen"(1)

	Hikmat Wale Qur'an Ki Qasam.(2)

	Beshak Tum.(3)

	Seedhi Raah Par Bheje Gaye Ho.(4)

	Izzat Wale Meharban Ka Utara Hua.(5)

	Taki Tum Us Qaum Ko Darr Sunao Jiske Baap Dada Na Daraye Gaye To Wo Bekhabar Hain.(6)

	Beshak Unme Aksar Par Baat Sabit Ho Chuki Hai To Wo Imaan Na Layenge.(7)

	Humne Unko Gardano Me Tauq Kar Diye Hain Ke Wo Thodiyon Tak Hain To Ye Ab Upar Ko Muh Uthaye Reh Gaye.(8)

	Aur Humne Unke Aage Diwar Bana Di Aur Unke Peeche Ek Diwar Aur Unhen Upar Se Dhaank Diya To Unhen Kuch Nahi Soojhta.(9)

	Aur Unhen Ek Sa Hai Tum Unhen Darao Ya Na Darao Wo Imaan Lane Ke Nahi.(10)

	 

	Aayat 11-21

	 

	Tum To Usi Ko Darr Sunate Ho Jo Naseehat Par Chale Aur Rahman Se Be-dekhe Dare To Use Bakhshish Aur Izzat Ke Sawab Ki Basharat Do.(11)

	Beshak Hum Murdo Ko Jilayenge Aur Hum Likh Rahe Hain Jo Unhone Aage Bheja Aur Jo Nishaniyan Peechhe Chhod Gaye Aur Har Cheez Humne Gin Rakhi Hai Ek Batane Wali Kitab Me.(12)

	Aur Unse Misaal Bayan Karo Us Shehar Walon Ki Jab Unke Paas Firistade Aaye.(13)

	Jab Humne Unki Taraf Do Bheje Fir Unhone Unko Jhuthlaya To Humne Teesre Se Zor Diya Ab Un Sab Ne Kaha Ke Beshak Hum Tumhari Taraf Bheje Gaye Hain.(14)

	Bole Tum To Nahi Magar Hum Jaise Aadmi Aur Rahman Ne Kuchh Nahi Utara Tum Nire Jhoothe Ho.(15)

	Wo Bole Hamara Rabb Janta Hai Ke Beshak Zaroor Hum Tumhari Taraf Bheje Gaye Hain.(16)

	Aur Hamare Zimme Nahi Magar Saaf Pahucha Dena.(17)

	Bole Hum Tumhen Manhoos Samjhte Hain Beshak Tum Agar Baaz Na Aaye To Zaroor Hum Tumhen Sangsaar Karenge Aur Beshak Hamare Hatho Tum Par Dukh Ki Maar Padegi.(18)

	Unhone Farmaya Tumhari Nuhusat To Tumhare Sath Hai Kya Is Par Bidakte Ho Ke Tum Samjhaye Gaye Balki Tum Hadd Se Badhne Wale Log Ho.(19)

	Aur Shehar Ke Parle Kinare Se Ek Mard Daudta Hua Aaya Bola Ay Meri Qaum! Bheje Huo Ki Pairwi Karo.(20)

	Aiso Ki Pairwi Karo Jo Tumse Kuchh Neg Nahi Mangte Aur Wo Raah Par Hain.(21)

